МӘҖИТ ГАФУРИ
ЮКТЫРСЫҢ ЛА, АЛЛА...
(Зарилык)
Юктырсың ла, алла!.. Әгәр булсаң, 
Сабыр итмәс идең бу эшкә, 
Бөтен кодрәтеңне баглап куймас 
Идең җирдә алтын-көмешкә...
Күрер идең көчсез бәндәләрне, 
Ярдәм итәр идең аларга, 
Ирек бирмәс идең көчлеләргә 
Көчсезләрне болай таларга.
Яшь түктермәс идең кан аралаш, 
Ишетер идең аһ вә зарларны, 
Күп кешеләр эчтән сызлап йөри, 
Бер кызганыр идең аларны.
Яраткансың халыкларны, фәкать 
Тигез итеп ярата алмадың, 
Чын мәхәббәт һәм дә шәфкать нурын 
Тигез итеп тарата алмадың!..
Бәндәләрең булды чын бәхетсез, 
Диннәрең дә файда бирмәде, 
Тәгълиматың ошбу көнгә чаклы 
Сәгадәткә ирештермәде.
Хаким иттең, раббем, җир йөзенә 
Кара көчне — алтын-көмешне,
Синең гольвиятең, кодрәтеңә 
Ошбу эшләр бер дә килешми...
Ярый ла син үзең бик рәхәттә, — 
Бәндәләрең кан-яшь түгәләр, 
Гомер буйларына михнәт чигеп, 
Газап эчләрендә үләләр.
Кодрәтең там булса, бер фәрманың 
Җитмәс идеме соң тыярга? 
Чын-чын татулыкны, мәхәббәтне 
Мәңге урнаштырып куярга?..
Сабыр иткән бәндәләргә вәгъдәң 
Ахирәттә гаять зур-зурын!
Шул вәгъдәңнең бик аз гына кыйсмен 
Дөньялыкта күрсәт, ач нурың!..

 СҮЗЛЕК:

Тәгълиматың — өйрәтүләрең. 
Сәгадәткә— бәхеткә.
Гольвиятең — бөеклегең.
Там — бөтен.
Кыйсмен — өлешең.
